
ИННОВАЦИЯ — ДАМУДЫҢ САРА ЖОЛЫ
Құрманәли Ғ.Б.

Агроөнеркәсіп кешені - Қазақстан экономикасының ең негізгі саласы болып
табылады. Аграрлық сектордың даму деңгейі қазақстандық қоғамның әрқашанда
экономикалық және саяси тұрақтылығының айқындаушы факторы болып
табылады.[1]

Қазақстанның ауылшаруашылығы саласы оның құрылымдағы рөлі мен
экономикалық тұтастығы, ұдайы өндірістік іс жүргізуі бойынша негізгі тірегі
болып табылады. 2020 жылға дейінгі даму стратегиясына сәйкес
агроөнеркәсіптік кешен жеті басым секторлардың қатарында өзінің салалық
артықшылығын және ауқымды әлеуетін толық жүзеге асыруы тиіс.

Қазақстан Президенті Нұрсұлтан Назарбаевтың «Жаңа онжылдық – жаңа
экономикалық өрлеу – Қазақстанның жаңа мүмкіндіктері» атты Жолдауын
жүзеге асыру жолында ауыл шаруашылығы алдында бүгінде жаңа елеулі
міндеттер тұр. Инновациялық технологияларды енгізу ауыл шаруашылығындағы
басым бағыттардың біріне айналуда. Әлемдік тәжірибе ғылыми-техникалық
прогрестің макро да, сол сияқты микродеңгейдегі де тиімді әлеуметтік-
экономикалық жаңарулардың бірден-бір шынайы негізі болып табылатынын
растап беріп отыр. Дегенмен, Қазақстанда агроөнеркәсіп кешенінде ғылыми
және іске енгізушілік саланы ұзақ жылдар бойы жете бағаламаушылықтың бар
екендігі байқалады, ал ол ғылым мен техника дамуының тоқырауына, аграрлық
ғылым беделінің жойылуына, АӨК салаларында ғылыми-техникалық прогресс
қарқынының бәсеңсуіне, өндірілетін ғылыми-техникалық өнімдерге сұраныстың
болмай қалуына әкеліп соқтырады.[6]

Соңғы 10 жылда елімізде халық шаруашылығының барлық салаларына
инновациялық технологияларды енгізу үдерісі жүріп жатқаны белгілі. Халқының
70 пайызы ауыл шаруашылығы өнімдерін өндірумен, өңдеумен айналысатын
инновацияны енгізу, әсіресе осы ауыл шаруашылығы саласына бағытталған.

Агроөнеркәсіп өндірісінде ең көп таралған инновация кәсіпорындарды
басқару және ұйымдастыру, егін шаруашылығы, мал шаруашылығы,
ветеринария, механизация, электрофикация және өндірісті автоматтандыру, ауыл
шаруашылық өнімдерін өңдеу және сақтау екені белгілі.[2]

Осы уақытқа дейін агроөнеркәсіп шаруашылығында көптеген себептермен
инновациялық үрдісті ендіру төменгі деңгейде қалып келген-ді. Оның себебі,
агроөнеркәсіптік кәсіпорындарындағы технологиялардың тозуы және техника-
технологиялық деңгейінің төмендеуі болатын. Дегенмен соңғы жылдары тиімді
басқарушылықтың арқасында сала еңсесін тіктеп қалды.

Десек те ғалымдар облыс деңгейінде аудандар бойынша егістік көлемінің
оңтайлы құрылымын қалыптастыру үшін бірнеше шараларды жүзеге асыру
керек дегенді айтады. Олар – тұрақты және бәсекеге қабілетті егін



шаруашылығын қалыптастыруда, ауыл шаруашылық дақылдарын егуде
аймақтық мамандандыру мен егін шаруашылығын жүргізудің ғылыми
негізделген қағидаларын есепке алу қажет, оңтүстік өңірдің ғылыми негізделген
даму стратегиясына сәйкес кластерлік жанасу бойынша жүзімдіктер мен жеміс-
жидек, көкөніс пен бақша дақылдарының егін көлемін ұлғайту, ауыл
шаруашылық дақылдарының элиталық тұкымдық жүйелерін қайта қалпына
келтіру және қалыптастыру, көкөніс, жүзім-шарапты өңдеу бойынша өңдеуші
өнеркәсіп ұйымдардың өндірістік қуатын ұлғайту, ауыл шаруашылық
айналымына дағдарыс себебінен пайдаланбай жатқан тың жерлерді қайта
пайдалану және ендіру, ауыл шаруашылық өндірісінің өсімін және
экономикалық қызмет саласының өрісін кеңейту, облыстық ақпараттық-
маркетингтік жүйені дамыту.

Әлемдік тәжірибеде құс шаруашылығы аграрлық сектордың ішіндегі аса
тиiмдi және табысты салалардың бiрi болып табылады. Деректерге сүйенсек,
еліміздегі құс фабрикалары отандық нарықты жұмыртқамен толықтай
қамтамасыз етіп отыр екен. Дегенмен, құс етiне келгенде әлi де болса импортқа
деген тәуелдiлiк сақталған.

Соңғы жылдарда макроэкономикалық оң өзгерістер ауыл шаруашылығы
саласын қаржылық қолдау үшін жаңа мүмкіндіктерді ашып отыр. Инвестиция
салымы бірінші кезекте, дақылдардың сапасын жақсартуға, жаңа, қазіргі
заманғы агротехнологияларды ендіруге, саланың техникалық жаңаруына
бағытталуда. Мемлекет тарапынан ауыл шаруашылық дақылдарын өндіруге
қажетті фосфор, азот, калийлік тыңайтқыштарды сатып алу толық
субсидиялануда. Шаруаларға сатылатын элиталық ұрықтардың құны 50 пайызға
дейін арзандатылып, себілетін тұқымдардың сапасын тексеру толығымен
қамтамасыз етілген.

Дегенмен еліміздегі ауыл шаруашылығы тауар өндірушілерінің 36 пайызы
орналасқандығын ескерсек, ауыл шаруашылығы тауар өндірушілерін қолдау
шараларын жылдан-жылға оңтайландырып, жетілдіру қажеттілігін көрсетеді.
Осыған байланысты қазіргі таңда ауыл шаруашылығы министрлігі тарапынан
кепілдендіру қорын құру және лизингке алынған ауыл шаруашылығы
техникаларының пайыздық мөлшерлемесін субсидиялау есебінен ауыл
шаруашылығы тауар өндірушілерін несиелендіру қолжетімділігін кеңейту
мәселелері қарастырылуда.

Дамыған елдерде техниканы сатып алуға берілетін тікелей дотациялар
қазіргі кезеңде өте сирек кездеседі. Бірақ, жеке дағдарыс кезеңдерінде ауыл
шаруашылығының дамуында олар кеңінен қолданылды. Мәселен Батыс Еуропа
елдерінде фермерлер қажетті техниканың бір бөлігіне ие, ал кейбіреулерінің
иелігінде олар тіпті жоқ. Яғни ауыл шаруашылығында мердігерлердің (МТБ,
машиналық рингтер және т.б.) техникасын пайдаланады.

Индустриалды-инновациялық даму сипатындағы ауыл шаруашылығы
саласында жүзеге асырылатын мемлекеттік инвестиция көздері республикалық
және жергілікті бюджет құралы, сол сияқты мемлекет бақылауындағы
кәсіпорындар (ұлттық компания, мемлекеттік кәсіпорындар) арасынан
индустриалды-инновациялық даму үшін интеллектуалдық және
инфрақұрылымдық негізін құрайтын сала ғана қалуы қажет сияқты.



Келешекте ауыл шаруашылығы саласын тұрақты дамытуды жетілдіру
бойынша инновациялық іс-шараларды жүзеге асыра отырып, өзіндік құны
төмен, жоғары сапалы өнім өндіру арқылы ғана әлемде бәсекелестікте өз
орнымызды ала отырып, биік нәтижеге жететін боламыз. Соның арқасында
техникалық құрал-жабдықтармен қамтамасыз етілуі және олардың тиімділігінің
артып, зиянкестермен күрес жұмыстарын тиімді жүргізуге мүмкіндік береді.
Сондай-ақ, агротехникалық іс-шараларды жүргізгенде қуатты, өнімділігі жоғары
техникаларды кеңінен пайдалану мүмкіндігі артады, минералды тыңайтқыштар
жүйелі түрде пайдаланылады. Оның үстіне өндірілген өнімді тиімді бағамен
сатуға және нарықтық жағдайда бәсекелестігі жоғары өнім өндіруге ықпалы
тигізері сөзсіз.

Қазiргi таңда облыста ауыл шаруашылық кәсіпорындары мен
ұйымдарындағы өндірісті тұрақтандыру мен қайта қалыптастыру, ауыл
шаруа¬шы¬лық өнiмдерiн сататын көтерме сауда ашу, ауыл шаруашылығы
өнiмдерін өндiретiн құрылымдарын кооперациялық байланыс негізінде
мамандандыру және шоғырландыру, сонымен бiрге ауыл шаруашылығын
машина-тракторлық бекеттердің қызметтерін пайдалану бойынша жұмысты
жүзеге асыру үшiн iс-шаралар жүргiзiлуде. Ол жұмыстардың бірқатары ендігі
аяқталып та қойған.

Ауыл шаруашылығы шикізаты қалдықтарын қайта өңдеу мәселелерін
шешуге арналып құрылған жіті биотехнологиялар өсімдіктер қоры мен ауыл
шаруашылық қалдықтарын өсімдік полимерлерінің гидролизіне қатысатын,
белсенді құрылымдық ферменттер өндіруге қабілетті микроорганизмді өндіріс
қолданысының аумағына тарту жолымен қайта өңдеуді қарастырады. Бұл ретте,
жыл сайын жаңартылмалы және іс жүзінде сарқылмайтын энергия қоры болып
келетін, өсімдік қоры халықтың әл-ауқаты мен өміріне маңызы бар әр түрлі
пайдалы заттар өндірісі үшін маңызды шикізат көзі болып келеді.

Ауыл шаруашылығы өндірісі қалдықтарын терең өңдеу технологиясының
дамуы қалдықсыз өндірісті дамытуға, бірқатар экологиялық мәселелерді
шешуге, сонымен қатар, отандық өндіріс шығаратын өнімнің спектрін кеңейтуге,
түрлерін арттыруға мүмкіндік береді.

Осылайша, аймақтық АӨК-дегі инновациялық үрдістің дамуы ғылыми-
техникалық әрекеттердің жаңа технологиялар, шаруашылықты жүргізудің жаңа
әдістері мен тәсілдерін меңгерумен тығыз байланыста жүруін қамтамасыз ететін
инвестициялық және инновациялық жайлы климат қалыптастыруға тәуелді.
Аймақтық АӨК-нің ғылыми-техникалық кешенін басқару жүйесін инновацияны
меңгерудің жаңа қағидаларына сүйеніп қайта құру инновациялық әрекеттердің
де, агроөнеркәсіп өндірісінің де тиімділігін арттыруға мүмкіндік береді.

Қорыта айтқанда, айтылған агроөнеркәсіп өндірісінде инновациялық іс-
шараларды жүзеге асыра отырып, нарық талаптарына сай, ауыл шаруа-
шылығында өндірілген өнімдер мен шикізаттарды қайта өңдеу, дайын өнімдерді
нарық талабына сай сату арқылы агроөнеркәсіп өндірісінің экономикасын
тұрақты қалыптастыру мүмкін, бұл ауыл шаруашылық өндіріс тиімділігінің
артуына жаңа мүмкіндіктер ашады, жалпы агроөнеркәсіп өндірісі үшін
экономикалық өсуді қамтамасыз етеді.

